
Rishi Agastyaproktam Shivarchanopadesham 5

ఋషి అగస్త్యప్రోక్తం   శివార్చనోపదేశమ్ ౫

(శివరహస్యాన్తర్గతే  ఉగ్రాఖ్యే )
-ఋష్యగస్త్యవిప్రసంవాదే  -

(అతః) శివార్చనేనైవ  దుఃఖనాశో భవిష్యతి ।
శివార్చనం వినా విప్రా దుఃఖనాశో న జాయతే ॥ ౪౭౩॥
సంసారబన్ధవిచ్ఛేదో  న శివరాధనం వినా ।
యస్య లీలావిహారోఽయం ప్రపఞ్చో  ద్వివిధో ద్విజాః ॥ ౪౭౪॥
తస్య శ్రీవిశ్వనాథస్య  పూజా దుఃఖాపహారిణీ ।
విశ్వస్య పార్వతీనాథో యష్టవ్యశ్చ  ముముక్షుభిః ॥ ౪౭౫॥
స్మర్తవ్యశ్చ ప్రయత్నేన  ధ్యాతవ్యశ్చ మహేశ్వరః ।
ధ్యానేన తపసా యజ్ఞైః  పూజయా చ ముహుర్ముహుః ॥ ౪౭౬॥
ప్రీణనీయో  మహాదేవః సర్వదా ముక్తికాఙ్క్షిభిః  ।
ఉద్ధూలయధ్వమఙ్గాని   భస్మనా ప్రతివాసరమ్  ॥ ౪౭౭॥
భూషయధ్వం శరీరాణి రుద్రాక్షైః  శ్రుతిచోదితైః   ।
శిరోలలాటస్థానాని  సితభస్మత్రిపుణ్డ్రకైః    ॥ ౪౭౮॥
పావయిత్వా ప్రయత్నేన  పూజయధ్వం మహేశ్వరమ్ ।
జపధ్వమతియత్నేన రుద్రాధ్యాయం  ముహుర్ముహుః ॥ ౪౭౯॥
శ్రీరుద్రాధ్యాయమధ్యస్థం    ధ్యాతం వేదైః  స్తుతం సదా ।
మన్త్రం  “నమః శివాయే”తి జపధ్వం విధిపూర్వకమ్ ॥ ౪౮౦॥
స మన్త్రరాజః  సర్వేషాం మన్త్రాణామధిపో  ద్విజాః ।
నాస్తి తత్సదృశో మన్త్రో మన్త్రేషు  వివిధేష్వపి ॥ ౪౮౧॥
వేదవేదాన్తసంవేద్యః సర్వమన్త్రోత్తమోత్తమః   ।
పఞ్చాక్షరః స వేదేడ్యః స తు మన్త్రశిరోమణిః  ॥ ౪౮౨॥
మోక్షో భవతి విప్రేన్ద్రస్తజ్జపేనైవ      నాన్యథా ।

పఞ్చాక్షరం మన్త్రరాజం  మహాదేవాత్మకం ద్విజాః ॥ ౪౮౩॥
యోజపేదతియత్నేన ముక్తిస్తస్యైవ   జాయతే ।
పఞ్చాక్షరజపాసక్తః పఞ్చాస్యధ్యానతత్పరః ॥ ౪౮౪॥
సర్వప్రపఞ్చనిర్ముక్తః  ప్రపఞ్చం  నైవ  పశ్యతి ।
పఞ్చాక్షరవిహీనానాం ముక్తిర్నాస్త్యేవ సర్వథా ॥ ౪౮౫॥
పఞ్చాక్షరస్య మాహాత్మ్యం న వక్తుం శక్నుయామహమ్ ।
మహేశః సర్వదేవేశః సర్వజ్ఞః  పరమేశ్వరః ॥ ౪౮౬॥
జానాతి శివమన్త్రస్య  మాహాత్మ్యం నేతరో ధ్రువమ్  ।
వేదాః స్తువన్తి  యే మన్త్రం  వేదాన్తాశ్చ ప్రయత్నతః  ॥ ౪౮౭॥
తస్య మన్త్రస్య  మాహాత్మ్యం కో వా వేద శివం వినా ॥ ౪౮౮॥
॥ ఇతి శివరహస్యాన్తర్గతే  ఋషి అగస్త్యప్రోక్తం   శివార్చనోపదేశం ౫ సమ్పూర్ణమ్  ॥
-॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౨౫। ౪౭౩-౪౮౮॥
- .. shrIshivarahasyam . ugrAkhyaH saptamAMshaH . adhyAyaH 25 . 473-488..

Notes:

Ṛṣi Agastyaఋషి అగస్త్య delivers Upadeśa ఉపదేశ (to Ṛṣi Vasiśṭhaఋషి వసిష్ఠ et al)

about worshiping Śiva శివ with great effort through Rudrādhyāya japaరుద్రాధ్యాయ  జప
and the ŚivaPañcākṣaraMantraశివపఞ్చాక్షర మన్త్ర viz., Namaḥ Śivāyaనమః శివాయ, that

indeed is the MantraRājaమన్త్రరాజ  and MantraŚiromaṇiమన్త్రశిరోమణి . He mentions about

being adorned with Bhasmaభస్మ, Rudrākṣaరుద్రాక్ష  and Tripuṇḍraత్రిపుణ్డ్ర  ; and highlights
that there is no relief from suffering or liberation from the bondage of material existence

without worship of Śiva శివ.

